ՏԵՂԵԿԱՆՔ – ՀԻՄՆԱՎՈՐՈՒՄ

<<ԵՐԵՎԱՆ ՔԱՂԱՔԻ ԴՊՐՈՑՆԵՐՈՒՄ, ՀԻՎԱՆԴԱՆՈՑՆԵՐՈՒՄ ԵՎ ԱՅԼ ԲՈՒԺՀԻՄՆԱՐԿՆԵՐՈՒՄ, ՊԵՏԱԿԱՆ ԿԱՌԱՎԱՐՄԱՆ ԵՎ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄԻՆՆԵՐՈՒՄ ՈՒԺԵՂ ԵՐԿՐԱՇԱՐԺԻ ՎԵՐԱԲԵՐՅԱԼ ԳՈՐԾՈՂՈՒԹՅՈՒՆՆԵՐԻ ԵՎ ՎԱՐՔԱԿԱՆՈՆՆԵՐԻ ՈՒՍՈՒՑՈՒՄ>> ՊԻԼՈՏԱՅԻՆ  ԾՐԱԳԻՐԸ>> ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԻԾԻ ՎԵՐԱԲԵՐՅԱԼ

	1.
	Անհրաժեշտությունը

	
	        Իրավական ակտի նախագծի ընդունման անհրաժեշտությունը պայմանավորված է Հայաստանի Հանրապետության Նախագահի 2010 թվականի օգոստոսի 28-ի <<Հայաստանի Հանրապետության սեյսմիկ անվտանգության համակարգի զարգացման հայեցակարգը հաստատելու մասին>> ՆԿ-140-Ն կարգադրության: Հայաստանի Հանրապետության կառավարության 2010 թվականի դեկտեմբերի 30-ի <<Հայաստանի Հանրապետության սեյսմիկ անվտանգության համակարգի զարգացման հայեցակարգով նախատեսված սեյսմիկ ռիսկի նվազեցման միջոցառումների ծրագիրը հաստատելու մասին>> N 1760-Ն որոշմամբ հաստատված <<Հայաստանի Հանրապետության սեյսմիկ անվտանգության համակարգի զարգացման հայեցակարգով նախատեսված սեյսմիկ ռիսկի նվազեցման միջոցառումների ծրագրի>> 10-րդ կետով: 

	2.
	Ընթացիկ իրավիճակը և խնդիրները

	
	Հայաստանի Հանրապետության  ողջ տարածքը գտնվում է բարձր սեյսմիկ ռիսկի գոտում, ուր տեղի են ունենում ուժեղ երկրաշարժեր: Դեռևս ոչ ուշ անցյալում մենք ականատես եղանք ուժեղ երկրաշարժի ողբերգական հետևանքներին: 1988թ-ի դեկտեմբերի 7-ի Սպիտակի ավերիչ երկրաշարժի թողած վնասները զգացնել են տալիս մինչ օրս: Տարածականորեն Հայաստանը գտնվում է այնպիսի երկրաշարժավտանգ գոտում, որտեղ միշտ եղել են ու կլինեն ավերիչ երկրաշարժեր: Համաշխարհային փորձը ցույց է տալիս, որ ծանր հետևանքներ լինում են այն երկրներում, որոնք ժամանակին համապատասխան միջոցառումներ չեն ձեռնարկել, չեն պատրաստվել հնարավոր ուժեղ երկրաշարժին: 

Մասնագետների կանխատեսումներով Կովկասում և Հայկական Լեռնաշխարհում (ներառյալ Հայաստանի տարածքը) ցանկացած պահի հնարավոր է ուժեղ երկրաշարժ: Հայաստանի բնակչության խտությունը բավականին բարձր է և շատ անհավասարաչափ է տեղաբաշխված . բնակչության մոտ 2/3-ը բնակվում է Երևանում և նրա շրջակայքում: Հանրապետության բնակելի և արտադրական շինությունների ճնշող մեծամասնությունը սեյսմակայուն չեն, այսինքն՝ չունեն իրական սեյսմիկ վտանգին համապատասխան կայունություն: Խիտ բնակեցված վայրերի մոտ տեղակայված են վտանգավոր և թունավոր արտադրական օբյեկտներ:

Հանրապետության բնակչությունը նախապատրաստված չէ դիմակայել հնարավոր ուժեղ երկրաշարժերին, այդ ուղղությամբ համապատասխան սոցիալ-հոգեբանական հետազոտություններ և դրանց հիման վրա լայնածավալ հոգեբանական նախապատրաստական աշխատանքներ և ուսուցողական ծրագրեր չեն իրականացվել:

Սպիտակի երկրաշարժի փորձը ցույց տվեց հոգեբանական նախապատրաստական (պրոֆիլակտիկ) աշխատանքների կարևորությունը: Խիստ կարևոր են հոգեբանական աշխատանքները ոչ միայն երկրաշարժից առաջ, այլ նաև նրանից հետո:

Երկրաշարժի հետևանքով մարդիկ կրում են ոչ միայն նյութական և մարդկային կորուստներ, այլև բարոյահոգեբանական: Եթե երկրաշարժի հետևանքով այդ կորուստները որոշակի տոկոս են կազմում, ապա հոգեկան զրկանքներ կրում են երկրաշարժ ապրած գրեթե բոլոր մարդիկ (անկախ տարիքից): Երկրաշարժից հետո մարդիկ կարիք ունեն ոչ միայն բժշկական օգնության, այլ նաև հոգեբանական:

Այդ ժամանակաշրջանում մարդկանց մոտ առաջանում են բացասական հոգեվիճակներ (դեպրիվացիա, սթրես, դեպրեսիա, վախ, ֆոբիաներ), խախտվում է մարդկանց հոգեկան առողջությունը: Բացասական հոգեվիճակների ազդեցությանը կարելի է դիմակայել հոգեբանական իմունիզացիայի (պատվաստման) մեթոդով:

Հաշվի առնելով այս ամենը՝ բնակչության հետ տարվող ուսումնամեթոդական և հոգեբանական աշխատանքները ստանում են բացառիկ կարևորություն:

Քանի որ ցայսօր հանրապետությունում նախադպրոցական և դպրոցական համակարգի համար նմանօրինակ ծրագիր չի մշակվել և իրականացվել, հետևաբար այս ծրագիրը կնպաստի սեյսմապաշտպանությանն ուղղված հոգեբանական նախապատրաստման ճիշտ մեթոդի ընտրությանը, սթրեսների հաղթահարման և տեղական պայմաններին հարմարվելուն, որը հետագայում կկիրառվի հանրապետության բոլոր ուսումնական հաստատություններում:

Երկրաշարժի բացասական հետևանքները շատ հաճախ արդյունք են մարդկանց չմտածված ու ոչ ճիշտ գործողությունների: Երկրաշարժից պաշտպանվելու լավագույն միջոցը դրան նախապատրաստվելն է: Երկրաշարժի հետևանքով առաջացած վնասները նվազագույնի կարելի է հասցնել այն դեպքում, երբ կա ուսուցման միջոցով բնակչության արմատացած վարքագիծ և աղետին դիմակայելու ունակություններ: 1988թ.-ի Սպիտակի երկրաշարժից հետո պետությունը հատուկ ուշադրություն սկսեց դարձնել երկրաշարժին առնչվող խնդիրներին, 1991թ-ին ստեղծվեց Սեյսմիկ պաշտպանության ազգային ծառայությունը, որը բազմապրոֆիլ աշխատանքներ սկսեց ծավալել: 1999թ-ին ՀՀ կառավարության կողմից ընդունվեցին երկու որոշումներ՝ ուղղված Հայաստանի Հանրապետության տարածքի և Երևան քաղաքի սեյսմիկ ռիսկի նվազեցմանը (ՀՀ կառավարության թիվ 392 առ 07.06.1999թ և թիվ 429 առ 10.06.1999թ. որոշումներ): Այս ծրագրերի շրջանակներում առանձնահատուկ ուշադրության են արժանանում բնակչության տարբեր տարիքային խմբերի ուսուցման, հոգեբանական պատրաստվածությանն ուղղված միջոցառումների կազմակերպման և անցկացման աշխատանքները՝ որպես սեյսմիկ ռիսկի նվազեցմանն ուղղված միջոցառումների կարևոր էտապ: 1988թ.-ի Սպիտակի երկրաշարժը ցույց տվեց, որ նմանատիպ մեծաքանակ զոհերի թիվը պայմանավորված էր նաև բնակչության սխալ գործողություններով և սեյսմիկ ռիսկի նվազեցման կարևորագույն խնդիրներից մեկն է բնակչության իրազեկվածության բարձրացումը և սեյսմապաշտպանության վարքականոնների ուսուցումը: Հաշվի առնելով այս հանգամանքը, առավելագույն ուշադրության է արժանի ուժեղ երկրաշարժերի ժամանակ բնակչության նախապատրաստվածությունը, սեյսմապաշտպանության վարքականոնների ուսուցումը: Սեյսմիկ ռիսկի նվազեցման բնագավառում նախատեսվում է բնակչության պատրաստվածության բարձրացում համապատասխան գրականության և ձեռնարկների լույսընծայման և տարածման, գովազդային վահանակների պատրաստման՝ երկրաշարժից առաջ, ընթացքում և հետո բնակչության գործողությունների վերաբերյալ, հոգեբանական ծրագրերի մշակման և կիրառման, օգնություն ցուցաբերելու անհատական և կոլեկտիվ միջոցների ուսուցման, բնակչությանը երկրաշարժից և դրա հետ կապված երկրորդային աղետից պաշտպանությունն ուսուցանող պատրաստված հրահանգիչների ցանցի ստեղծման, ուսումնական տագնապ-տարահանումների անցկացման միջոցով: Այս միջոցառումները իրականացվում են բնակչության տարբեր տարիքային խմբերի, հատուկ կարիքներով մարդկանց համար՝ առանձնահատուկ մոտեցում կիրառելով, հաշվի առնելով հոգեբանական առանձնահատկությունները պատրաստվածության գործընթացում:

Ծրագրի նպատակն է բնակչության հետ տարվող աշխատանքների բարեփոխումները նոր մոտեցումներով՝ ուսուցողական նյութերի, պաստառների, ծալաթերթիկների մշակում, տպագրում և բազմացում, առաջատար երկրների փորձի փոխանակում և տեղայնացում, ՀՀ ԱԻՆ համապատասխան ուսումնական կենտրոնի  ստեղծում միջազգային ժամանակակից նորմերին համապատասխան: Ներկայացվող ծրագրի հիմնական դրույթներն են՝

1. Դպրոցներում, քոլեջներում, ԲՈՒՀ-երում սեյսմապաշտպանության վարքականոնների ուսուցման կազմակերպում և անցկացում, հոգեբանական պատրաստվածությանն ուղղված սեմինարների, վարժանքների իրականացում:

2. Հիվանդանոցներում, բուժկանխարգելիչ կազմակերպություններում և հիմնարկ-ձեռնարկություններում ղեկավար պաշտոնյաների, բուժսպասարկող անձնակազմի, աշխատողների ուսուցման կազմակերպում և անցկացում, հոգեբանական պատրաստվածությանն ուղղված սեմինարների, վարժանքների իրականացում:

3. Պետական կառավարման և տեղական ինքնակառավարման մարմինների գործելակերպը ուժեղ երկրաշարժերի ժամանակ:

Հիմնական խնդիրներն են՝

· Երևան քաղաքում սեյսմիկ պաշտպանության պատրաստվածության բարձրացում` մասնավորապես բնակչության սեյսմապաշտպանության վարքականոնների ուսուցում:

· Բնակչության սեյսմիկ պաշտպանությանն ուղղված միջոցառումների կատարման ապահովում:

· Հոգեբանական պատրաստվածությանն ուղղված աշխատանքների իրականացում համապատասխան կառույցների հետ համատեղ:

· Երկրաշարժի նկատմամբ հետազոտվողների սոցիալ-հոգեբանական խոցելիության աստիճանը գնահատելու նպատակով անցկացնել սոցիալ-հոգեբանական հետազոտություններ՝ տարբեր հոգեբանական մեթոդներով ( թեստեր, դիտում, զրույց և այլն) գնահատել հետազոտվողների հոգեվիճակը:

· ԶԼՄ-ներում ՀՀ կառավարության կողմից հաստատված  Երևան քաղաքում սեյսմիկ ռիսկի նվազեցման համալիր ծրագրի իրականացման ընթացքը լուսաբանող նյութերի հրապարակում և հեռուստառադիոհաղորդումների կազմակերպում :

· ՀՀ ԱԻՆ համապատասխան ուսումնական կենտրոնի ստեղծում:

	3.
	Տվյալ բնագավառում իրականացվող քաղաքականություն

	
	Սեյսմիկ պաշտպանության ոլորտում քաղաքականությունը ձևավորվում է՝ հիմք ընդունելով երկրի սեյսմիկ անվտանգության ապահովման խնդիրները և դրանց լուծման ուղիները: 

Տվյալ բնագավառում քաղաքականությունն իրականացվում է.

1. <<Սեյսմիկ պաշտպանության մասին>> ՀՀ օրենքով,

2. <<Հայաստանի Հանրապետության տարածքում սեյսմիկ ռիսկի նվազեցման համալիր ծրագրի մասին>> ՀՀ կառավարության N 429 որոշմամբ, 

3. <<Երևանի տարածքում սեյսմիկ ռիսկի նվազեցման համալիր ծրագրի մասին>> ՀՀ կառավարության N 392 որոշմամբ,
4. <<Հայաստանի Հանրապետության սեյսմիկ անվտանգության համակարգի զարգացման հայեցակարգը հաստատելու մասին>> ՀՀ նախագահի ՆԿ-140-Ն կարգադրությամբ: 
Նշված իրավական ակտերի շրջանակում պարբերաբար իրականացվել են բանակչության իրազեկման աշխատանքներ, որոնք սակայն կրել են հատվածային բնույթ, իսկ ինչպես գիտենք կրթությունը ենթադրում է շարունակական բնույթ կապված սերնդափոխության հետ: Նախագծի ընդունումը կնպաստի տվյալ ոլորտի իրավական դաշտի բացթողումների լրացմանը, առավել համակարգված և բազմածավալ ռազմավարության իրականացմանը: ՀՀ կրթության և գիտության նախարարության  հետ  համատեղ  կքննարկվեն դպրոցներում և բարձրագույն ուսումնական հաստատություններում  ուսուցանվող  <<Արտակարգ իրավիճակներ  և  շրջակա միջավայրի  պաշտպանություն>>  առարկայի  տեսական և գործնական  գիտելիքների  ուսուցման ծրագրերի ծավալները և բովանդակությունը, հոգեբանական պատրաստվածությանն ուղղված ծրագրերը: 

	4.
	Կարգավորման նպատակը և բնույթը

	
	Սեյսմիկ ռիսկի նվազեցման կարևորագույն խնդիրներից մեկը բնակչության իրազեկության  բարձրացումը և սեյսմապաշտպանության վարքականոնների ուսուցումն է: 

Հայաստանի Հանրապետության տարածքի և Երևան քաղաքի սեյսմիկ ռիսկի նվազեցման Պետական համալիր ծրագրերի շրջանակներում առանձնահատուկ ուշադրության են արժանանում  բնակչության տարբեր տարիքային խմբերի ուսուցման կազմակերպման և անցկացման աշխատանքները՝ որպես սեյսմիկ ռիսկի նվազեցմանն ուղղված միջոցառումների կարևոր էտապ:
Ծրագրի նպատակն է բնակչության հետ տարվող աշխատանքների բարեփոխումները նոր մոտեցումներով` ուսուցողական նյութերի, պաստառների, ծալաթերթիկների  մշակում, տպագրում և բազմացում, հոգեբանական պատրաստվածությունը, առաջատար երկրների փորձի փոխանակումն ու տեղայնացումը, միջազգային ժամանակակից նորմերին համապատասխան ուսուցողական կենտրոնի ստեղծումը, հոգեբանական պատրաստվածու
թյան ապահովումը:
Քանի որ ծրագիրը պիլոտային է, ապա նախատեսվում է Երևան քաղաքից բացի հետագայում կիրառել ՀՀ տարածքի մյուս համայնքներում:

	5.
	Նախագծի մշակման գործընթացում ներգրավված ինստիտուտները

	
	          Իրավական ակտի նախագիծը մշակվել է Հայաստանի Հանրապետության արտակարգ իրավիճակների նախարարության աշխատակազմի <<Սեյսմիկ պաշտպանության ազգային ծառայություն>>  գործակալության կողմից` նախարարության ստորաբաժանումների և  սեյսմիկ պաշտպանության ոլորտի պետական ոչ առևտրային կազմակերպությունների ներգրավմամբ:

	6.
	Ակնկալվող արդյունքը

	
	     Ծրագրի իրականացումը հնարավորություն կտա զգալիորեն բարձրացնել ազգաբնակչության սեյսմիկ պաշտպանվածության մակարդակը, կնպաստի սեյսմիկ կուլտուրայի ձևավորման գործընթացին: Տարբեր տարիքային խմբերի իրազեկված և ուսուցանված Երևան քաղաքի բնակչությունը հոգեբանորեն և ֆիզիկապես պատրաստ կլինի դիմակայել ուժեղ երկրաշարժերին:

	7.
	Այլ տեղեկություններ 

